
НУРГАЛИЕВА Назерке Бақыткелдіқызы,
№10 орта жалпы білім беретін мектебінің қазақ тілі мен әдебиеті пәні мұғалімі.

ҚАЗАҚ ҚЫЗЫНА ҚАТЫСТЫ ИДИОЭТНИКАЛЫҚ БІРЛІКТЕРДІҢ 
ӘДІСТЕМЕЛІК ЖӘНЕ ЭТНОТАНЫМДЫҚ НЕГІЗДЕРІ


Қазіргі жаһандану кезеңінде мәдени танымдық бірліктерді мағынасына қарай тақырыптық аяда, мағыналық өрісте қарау, олардың табиғатын жалпы ұлттық менталитетпен байланыстыра қарастыру, яғни ұлттық мәдени аспектілерін ашып қарастыра зерттеу кең үрдіс алып келеді. Мұндай тәсіл тілдегі этномәдени атауларды эстетикалық, дүниетанымдық, мәдени-тарихи тұрғыдан терең, жан-жақты түсінуге мүмкіндік береді. Өйткені шындық өмірдегі зат, құбылыс атаулары бір-бірімен байланысып, біріне-бірі ұштасып, бір-бірімен астасып жатады, іргелестік қатыста болады. Сөздің тілдегі мағыналық аясы мен өрісіне, өзге ұғымдармен сыбайластығына назар аударсақ, бір ғана атаудың өзінде қаншалықты мәдени ұлттық мазмұн жатқанын, этностың материалдық, рухани мәдениетінде алатын орнын айқын аңғаруға болады.  Ондағы мақсат – тілдің лексикалық байлығы негізінде халықтың рухани, мәдени өмірін, салт-дәстүрі мен әдет-ғұрпын, ой-жүйесі мен дүниетанымын жан-жақты ашып көрсету. 
Тіл байлығының танымдық мәнін анықтау ұлттың әлеуметтік рухани, мәдени болмысын саралап тануға мүмкіндік береді. Сондықтан ұлттық тілдің ерекшелігін, табиғатын ашу бағытында тіл туралы онтологиялық көзқарасты сол тілде сөйлеуші халықтың жан дүниесімен, ой-санасымен, тарихымен және мәдениетімен тығыз байланыста қарастыру – қазіргі тіл білімінің, соның ішінде қазақ тіл білімінің өзекті мәселелерінің бірі болып отыр. Сондықтан қазіргі қазақ этнолингвистика ғылымы алдында жинақталған тәжірибені теориялық әрі практикалық тұрғыдан тиянақтап қорытындылау, тиісті ғылыми талдау жүргізіп, соның негізінде тіл бірліктерін этномәдени семантикамен анықтап белгілеу міндеттері қойылып отыр. Этнолингвистика саласы біздің көбінесе тілдің осы қасиетін зерттеуге, халық тілінің байлығын мүмкіншілігін толық қамтып, оның ішкі мазмұнына терең үңіліп, қыр-сырын анықтай түсуге бағыттайды. 
Адамның жыныс ерекшелігін бейнелейтін тілдік сөздер ұлттың тарихын, дүниетанымын, психологиясын, рухани-мәдени өмірін өз бойына сіңірген маңызды лингвомәдени бірліктер болып табылады. Мәселен, қазақ халқында жас ерекшелігі мен тұрмыстық беделіне қарай, әйел адамды: қыз, бойжеткен, бикеш, келіншек, қатын, ана, шеше, апа, бәйбіше, тоқал, әже, кемпір, өгей ана, ене т.б. десе, ер адамды: жігіт, бойдақ, еркек, аға, әке, ата, шал, қарасақал, ақсақал т.б. лингвомәдени бірліктермен сипатталады.
Қазақ салт-дәстүрінде жеке-дара адамды және сол адамдардан тұратын қалың көпшілікті бағалайтын «жақсы», «жаманнан» басқа да танымдық өлшемдер мен объектілер бар. Солардың бірі – өзіндік бір ерекшелігі бар әлеуметтік топ саналатын жастар қауымының көрнекті де көрікті өкілдері – жігіттер мен қыздар. Бұлар басқа жұрттан өзгешелеу, елдің бетке ұстар ұлдары мен қыздары. Олар ұлт ұландары, көз қуантар көркі, үміт артар болашағы, өміршең өркені. Сондықтан да болар, қазақ қауымында үлкенге құрмет, жасқа ізет көрсете отырып, жігіт пен қыз әулетіне деген көңіл, көзқарас мүлдем басқаша. Оларға артылар үміт пен сенім де, оларға қойылар талап пен сын да, оларға берілер баға мен өлшем мүлдем өзгеше, ауқымы кең.
«Жігіт сыны», «Қыз сыны» деп қазақ жігіттері мен қазақ қыздарының өзіндік бейнесін, ұлт руханиятына сай оның моральдық-этикалық, эстетикалық, физиологиялық, психологиялық қасиеттері мен сан қырлы сырын паш етіп, идеал тұлға ретінде марапаттайтын танымдық және бағалау жүйесіне барып саяды.
Қазақ тілінің лексика-фразеологиялық байлығында «жақсы жігіт», «жақсы қыз» деген жалпы ұғымдардың қыр-сырын, мәні мен мәнісін жан-жақты ашатын тілдік бірліктер өте көп. Қазақ қауымын құрайтын саны көп, сапасы сан алуан әлеуметтік топтардың ішінде азаматтық мәртебесі биік топқа «жігіттер» жатады. Бұрын да, қазір де өресі биіктеп, өрісі кеңеймесе, «жігіт» ұғымының мәртебесі төмендеген емес. Жігіттің баламасы – «ер азамат», «азамат». Ел қорғаны болған ер жігіттің ерен ерлігінен басталып, бармағынан бал тамған сұлу да шебер қыздың ақ саусақтарының салаларына дейін сипаттайтын сөз өрнектері бүгінгі өмірімізде жаңғырып, жандана бастаған «Жігіт сыны», «Қыз сыны» атты дәстүрімізді шынайы ұлттық тұрғыдан танып білуге байланысты.
Ғалым Нұргелді Уәли қыз сынын қыздың сұлулығын анықтайтын әрі айғақтайтын ғұрыптық мәнді шара екенін айта келе, қыз сынын «Түйе тарту (тайлақ шешу)», «жез бұйдалы інгеннің биі», «түйе шешу» деп әртүрлі атаумен аталып келген ғұрыптардың құрамдас бөлігі екенін айтады [1;142 б.]. 
Қазақ болмысында жалпы қыз баласына әсіресе «жақсы қыз», «сұлу», «ару» ұғымдарына байланысты ғасырлар бойы қалыптасқан дәстүрлі көзқарасы, өзіндік таным, бағалау принцип-критерийлер барлығы белгілі. Халық ауыз әдебиеті мен эпостық жырларда, халықтың даналық сөздерінде «қазақ қызының идеалы қандай?» деген сауалға жауап та бар. Дегенмен, ол деректер бүкіл көркемсөз әлемінде, рухани жадымызда інжу-маржандай шашырап жатыр десек те болады.
Қызға қырық үйден тиым деп халқымыз әрқашан да қыз баланы ибалылыққа, иманжүзділікке, болмысы өзгеше нәзіктікке, сыпайылыққа тәрбиелеуге аса жауапкершілікпен қараған.
Уақыт өте келе, халқымыздың салт-дәстүрінің өзгеруіне, жаңалануына байланысты бұл модельдер де өзгеріп, жаңғырып отыруы заңды. Өткен замандағы көшпелі қазақ өмір талабына, салт-дәстүріне сәйкес өсіп-өнген, тәрбие алған қазақ қыздары мен бүгінгі өркениетті ел жағдайындағы жасаушы қыздарымызды бір қатарға қоюға болмайтын сияқты. Өйткені ұлттық менталитетіміз өзгере бастады. Дегенмен, дәстүр жалғастығы әлі үзіле қойған жоқ. Бағалылыққа деген көзқарасымызда қыз болмысына, қыз бейнесіне, қыз сын-сипатына деген талғамдық, танымдық критерийлерімізде әлі де Абай дәуіріндегі ұғым-түсінігіміз сақталып келеді.
Сондықтан да «Қазақ қызы идеалына» Абай көзімен қарап, төмендегі өлең жолдарына тағы бір көз салсақ:

Қақтаған ақ күмістей кең маңдайлы,
Аласы аз қара көзі нұр жайнайды.
Жіңішке қара қасы сызып қойған,
Бір жаңа ұқсатамын туған айды.
Маңдайдан тура түскен қырлы мұрын,
Ақша жүз, алқызыл бет тіл байлайды.
Аузын ашса, көрінер кірсіз тісі,
Сықылды қолмен тізген іш қайнайды.
Сөйлесе, сөзі әдепті һәм мағыналы,
Күлкісі бейне бұлбұл құс сайрайды
Жұп-жұмыр ақ торғындай мойыны бар,
Үлбіреген тамағын күн шалмайды.
Тақтайдай жауырыны бар, иығы тік,
Қос алма кеудесінде қисаймайды.
Сорақы ұзын да емес, қысқа да емес,
Нәзік бел тал шыбықтай бұраңдайды.
Етіндей жас баланың білегі бар 
Әжімсіз ақ саусағы іске ыңғайлы.
Қолаң қара шашы бар жібек талды,

Торғындай толқын ұрып көз таңдайды (Абай. Шығармалар жинағы. – Алматы, 1961. 208-б.).
Көріп отырғанымыздай, Абай өзінің осы бір ғана өлеңі арқылы қазақ қызының өз кезіндегі идеалын суреттеп отыр. Қазақ қызының сын-сипатын суреттеудегі тәсілі қазір де «Қыз сынына» қойылар талаптардың ең бастыларын атап отырған сияқты. Солай бола тұрса да, «Қазақ қызы кім?» деген сауалға жалпы түрде болса да жауап беретін болсақ, ең алдымен мынадай моделді (үлгіні) көз алдымызға елестете алар едік.
1. Қыз – перзент. Перзент болғанда да, қалаулы перзент. Отау құрған жас жұбайлар асыға күткен алғашқы перзенті қыз болса, қатты қуанған, өйткені қыз бала шаңыраққа құт-береке әкеледі деп сенген. «Ырыс алды - қыз» деген сөз осыдан қалған. Ырыс алды атанған қазақ қыздарының баршасы – дүниеге алғаш келген «отау баласы» - қыздар.
2. Қыз бала - ата-анасының көз қуанышы. Көп ұл арасындағы ерке-тотайы, отбасының көркі, әкесінің – қамқоршысы, ананың – жәрдемшісі, өзінен кейінгілердің тәрбиешісі.
Қыз бала өсіп-өніп, бойжеткенге дейін тек ата-ананың ғана емес, барша туған-туыс, көрші-қолаң, ауыл-аймақтың назарында болып, мәпеленіп тәрбиеленетін өте нәзік жан. «Қызға қырық үйден тыю, қала берді қара күңнен тыю» деген сөз қыз тәрбиесіне деген жауапкершілікті аңғартса керек. Өйткені, «ұл елдің намысы, қыз – ұлттың намысы» дейтін де сөз бар. Қыз баланың алдындағы жауапкершілік ұлт болашағының алдындағы жауапкершілік деген сөз.
Қазақ халқында қыз баланың тәрбиесіне өте жоғары көңіл бөлінген. Қыз балаға бала кезінен көңіл бөліп, бес жасқа толғанда, жеті жасқа толғанда, он екіге толғанда, күйеуге бергенде арнайы ырымдар жасалған. Жеті жасқа келгенде аналары белін белбеумен буып қоятын болған. Ал он екіге келгенде аналары қызының төсегіне дәл жауырынның астына келетіндей етіп қос арқан керіп соған ұйықтатқан. Сондықтан да ежелгі қазақ қыздары бұраң бел, аршын төс, сымбатты болып өскен. Қызы он екіге толғанда ата-анасы киіз үйдің оң босағасынан орын беріп, оның көрпе-төсегін көлегейлеп, шымылдық ілген. Бұл дәстүр ел ішінде «қызын оң жаққа шығару» деп аталады. Шымылдық ішінде «қыздың үйі» - «қосаға», ал осы қосағаны бүркемелеп тұрған перде «көсеге» делінеді. Қызы тұрмысқа шыққанда жасауымен бірге көсегесін де ала кетеді. «Көсегең көгерсін» деген тілек сөз осы дәстүрге байланысты қалыптасқан. Қыз баланың ұзатылуына 6 ай қалғанда жеке үй тігіп, қызын сол отауға бір жеңгесімен бөлек шығарған. Бұл үй – «доғалаң» деп аталады. Бойжеткен осы үйде ерте тұрып, кеш жатып, өз алдына қазан-ошақ ұстап, қонақ қабылдап, үй тіршілігін атқарып, отбасылық өмірге үйрене бастаған [2; 333 б.].
3. Бойжеткен қыз – елдің көркі, өмірдің қызығы, тұрмыстың сәні. Бойжеткен қыздар, ержеткен ұлдар – өмірдің ұйтқысы. Олар ұйтқы болған, олар өзек болған, олар негіз болған өмір ғана толыққанды өмір бола алады. Қазақ өмірінде, оның барша салт-дәстүрінде қыз-келіншек, ер-жігітсіз бірде-бір той-томалақ, ойын-сауық, қызықты кеш өткен емес. Бұлардың бәрі ежелден ұлттық менталитет ретінде қалыптасқан салт-дәстүр. Барша қызық-тамашаны бастайтын да, қызықтыратын да, қыздыратын да жастар қауымы.
4. Қыз – қонақ. Қазақ дәстүрінде қыз баланы «жат жұрттық»  деп әрқашан төрге шығарып, құрметке бөлеген. Өсіп жетілген қыз ұзатылып, бөтен үйдің түтінін түтетіп, отын жағатынын ескеріп, аялап, мәпелеп өсірген.  Бойжеткен қыздың ерте ме, кеш пе, әйтеуір, жат жұрттық болары, құтты орнына қонары табиғи нәрсе. «Бойжеткен қыз», «ұзатылар қыз» атанып, ата-ана, ауыл-аймақ, ел-жұртының ерекше назарында болады, оған деген ерекше құрмет, ашық айтып, есіне салып отырмаса да, ата-баба салт-дәстүрі бойынша, жақын адамдардарының көңілінде «қыз - қонақ» деген бір сезім тұрады. Бұл – бауырмалдық, мейірбандық қимастық ерекше сезім. Оған  байланысты кешегі қазақ салтында көптеген әдет-ғұрыптар, ырым-кәделер қалыптасқандығы белгілі. 
Атап айтқанда, «қызкөрсетер – қалыңдығын көруге ең алғашқы рет келген күйеуден, қалыңдық жеңгелерінің алатын кәдесі», «қызкөтерер – күйеу жігіттің ұрын барғанда қыз жеңгесіне беретін кәдесі», «қызқашар – дәстүрлі ортада қыз ұзатылар алдында жастардың басын қосып, арнайы өткізетін ойын-сауық салты», «қызқұшақтар – күйеу жігіттің ұрын барған кезінде қызды құшақтатқанда қыз қалыңдықтың жеңгесіне беретін кәдесі», «қызойнақ – ұзатылатын қалыңдықтың құрметіне өткізілетін ойын-сауық түрі», «қызтанысу – ұзатылатын қыздың өз әкесінің босағасынан аттанардан бұрын жеңгесін, әпке-сіңлілерін ертіп, туған-туыстарымен, жекжаттарымен қоштасып, аралап шығу салты» [1; 145-148]. Көрпе қимылдатар – күйеужігіт қалыңдығына ұрын барғанда берілетін кәделердің бірі. Қалыңдықтың жеңгесі көрпенің шетін көтеріп, жабайын деп сыңай танытады. Күйеу жігіт қыздың жеңгесіне кәде сыйын  береді. Шашсипатар/Шашсипар – үйлену салтында атқарылатын кәденің бірі. Ол күйеу мен қалыңдықты табыстырып, жақындату үшін қыз жеңгесіне күйеудің беретін жол-жоралғысының, кәдесінің де аты», Шымылдық ашар / Шымылдық байлар – күйеу жігіт ұрын келгенінде қыз жеңгелеріне беретін кәделерінің бірі [3; 655, 713].
Жоғарыда келтірілген ұғымдар қазақ ұлтының рухани, материалдық мәдениетіне, салт-дәстүріне, тарихы мен мәдени мұраларына қатысты құндылықтар жинақталған еңбектерде тілдік тұлғаның қоғамдық санасын, тілдік санасын әр алуан білімдер жүйесімен байытатыны  «Мемлекеттік тілдің лингвистикалық базасын құраған жаңа қазақ сөздіктері» мақаламызда егжей-тегжейлі айтылған [4]. 
5. Қыз – өріс. «Қыз – өріс, ұл-қоныс» деп таныған қазақ халқы өрісін кеңейтер қыз балаға айрықша көңіл бөлген. Қыз өсіріп, оны ұзатып, ұрпақ өрбіту, өрісін кеңейту – табиғи заңдылық. Ғалым Нұргелді Уәли [1;133] табиғи заңдылықтан басқа қоғами заңдылықтың болғанын айтады. Қазақ тұрмысында күйеуге шыққан қыз бір шаңырақтың ғана алыс-беріс, барыс-келіс жасайтын өрісі ғана емес. Қазақ қоғамында қалыптасқан құдалық институтының тәртібі бойынша қыздың күйеу жұрты ондай қонақты қадірлеп қарсы алып, риза етіп аттандыруға тиіс. Қыз берген жақ «біздің қызымыздың барған жері, жиеніміздің елі деп, қызды «қонысқа» санамаса да, «өріске» санап отырған. Қазақ елі қызды «өріске» балай отырып, руаралық өршіген дау-дамайды қыз алысып, қыз берісу жолымен шешіп, ел ішін бүтіндеген. Руаралық қатынасты жолға қойып, елді татуластарған. Өштескен, жауласқан, қоныс үшін таласқан екі арыс елдің арасындағы татулыққа қыздың дәнекер болған мәлім.


